یه‌کێتی ئه‌وروپا به‌رژه‌وه‌ندی یان فه‌نتازیا

پێشه‌کی:-


ئه‌و جوگرافیایه‌ پان و به‌رینه‌ی که‌ له‌سه‌رده‌می کۆنه‌وه‌ تا شۆڕشی پیشه‌سازی به‌رده‌وام له‌ لایه‌ن پادیشا شه‌ڕخوازه‌کانه‌وه‌ به‌ڕێوه‌ براوه‌، بۆته‌ یه‌که‌مین بێشکه‌ی شۆڕشی پیشه‌سازی و له‌ ماوه‌یه‌کی کورتدا توانیویه‌تی بره‌و به‌ به‌رهه‌مهێنانێکی پیشه‌سازی سه‌یروسه‌مه‌ره‌ بدات. ئه‌گه‌ر چی لێره‌دا مه‌ودای ئه‌وه‌مان نیه‌ به‌ دوور و درێژی باس له‌ جوگرافیای ئه‌وروپا و پێکهاته‌ی فیزیکی مرۆڤه‌کانی بکه‌ین، به‌ڵام ئه‌گه‌ر گریمان باسیشمان کردبێ، خۆ به‌ ئاشکرا بۆمان ده‌رده‌که‌وی هه‌یبه‌ت و گرنگی ئه‌وروپا له‌ هێزی فیزیکی مرۆڤه‌کان و گرنگی ژێرخان و جوگرافیاکه‌یدا نیه‌، به‌ڵکو گرنگی و هه‌یبه‌تی ئه‌وروپا له‌وه‌دایه‌ که‌ خاوه‌نی سه‌رچاوه‌یه‌کی گرنگی مرۆڤه‌ که‌ ئه‌و وڵاتانه‌ی گه‌یاندۆته‌ ئاستی ئه‌مڕۆ.

هاتنه‌کایه‌ی کۆمه‌ڵگه‌ی تێکنۆلۆژی له‌ ڕۆژگاری ئه‌مڕۆماندا له‌ ئه‌وروپا، به‌رهه‌می ئه‌و کۆمه‌ڵه‌ مرۆڤانه‌یه‌ که‌ کۆمه‌ڵگه‌ی ئه‌وروپایان په‌روه‌رده‌کرد، کۆمه‌ڵگه‌یه‌کی په‌روه‌رده‌کراو بوه‌ هۆی له‌دایکبونی کۆمه‌ڵگه‌یه‌کی تێکنۆلۆژی که‌ توانی له‌سه‌ر ئه‌و جوگرافیا ناله‌باره‌دا به‌هه‌شتێک بۆ مرۆڤه‌کانی ساز بکات. ئه‌وروپایه‌ک که‌ له‌ بواری ژێرخان و سه‌رچاوه‌ی سروشتیه‌وه‌ هه‌ژارترین ناوچه‌ی جیهانه‌ توانیویه‌تی له‌ ماوه‌یه‌کی زۆر کورتدا، ئابوری خۆی بگه‌یه‌نێته‌ ئاستێکی به‌رز له‌ جیهاندا، ئه‌وه‌ش هه‌ر ئه‌گه‌ڕێته‌وه‌ بۆ توانای مرۆڤه‌کان.

لایه‌نێکی دیکه‌ی ئه‌وروپا که‌ پێویسته‌ پاداشتی بداته‌وه‌ مێژوی ده‌ستدرێژی کردن و داگیرکارییه‌. ئه‌گه‌ر چی ناتوانرێ نکۆڵی له‌و هێزه‌ فکریه‌ تۆکمه‌یه‌ بکرێ که‌ ئه‌وروپای گه‌یاندۆته‌ ڕۆژگاری ئه‌مڕۆمان، به‌ڵام له‌ هه‌مان کاتدا لایه‌نێکی دیکه‌ش که‌ ئه‌وروپای گه‌یانده‌ ئه‌و ڕۆژه‌، ئه‌و سیاسه‌ته‌ ئیمپریالیسته‌ بوو که‌ له‌ ئاکامی به‌رزبونه‌وه‌ی ئاستی پیشه‌سازی و زۆربونی کاڵاو پێداویستی به‌ مادده‌ی خاو بۆ ناوچه‌کانی دیکه‌ی جیهان سه‌ری هه‌ڵدا.

ئه‌مریکایه‌ک که‌ ئه‌مڕۆ به‌ به‌هێزترین وڵاتی جیهان و ته‌نانه‌ت وه‌ک ئیمپراتۆریه‌تی سه‌رده‌م باسی لێ ده‌کرێ له‌ بنچینه‌دا به‌رهه‌می ئه‌و مرۆڤانه‌یه‌ که‌ له‌ ئه‌وروپاوه‌ کۆچیان کرد. له‌ ناوه‌ڕاست و کۆتایی سه‌ده‌ی بیسته‌میشدا ئه‌وروپا هه‌نگاوێکی دیکه‌ی هه‌ڵێنا که‌ کاریگه‌ریه‌که‌ی له‌ شۆڕشی پیشه‌سازی و ته‌کنۆلۆژیا که‌متر نه‌بوو ئه‌ویش یه‌کێتی ئه‌وروپا بوو. ئه‌وروپا به‌تایبه‌تی له‌ سه‌رده‌می جه‌نگی ساردا تا ساڵی 1990 پڕبو له‌ جیاوازی سیاسی له‌ نێوان وڵاتان و ڕێکنه‌که‌وتن و چه‌ندین هۆکار بۆ خۆدوره‌په‌رێزگرتن له‌ یه‌کتری، له‌ لایه‌ک شه‌ڕی سارد هۆکارێک بوو بۆ نه‌هێشتنی بازاڕی ئازاد و ئابوری ئازاد،ئه‌وه‌ی ڕێگاشی به‌و پێشکه‌وتنه‌ نه‌ده‌دا، حوکمی تاکه‌ حیزبه‌ سۆسیالیسته‌کان بوو که‌ له‌ دوای جه‌نگی جیهانی دووه‌مدا جڵه‌وی ده‌سته‌ڵاتیان گرتبوه‌ ده‌ست.

دوای ئه‌وه‌ی بڕبره‌پشتی بلوکی ڕۆژهه‌ڵات که‌ سیسته‌مه‌ سیاسیه‌ ئابوریه‌کانیان بوو هه‌ڵوه‌شاوه‌ ته‌واوی ئه‌و بلوکه‌ ماڵئاوایی له‌ سه‌رده‌م کرد و ئه‌وروپای بۆ سیسته‌می سه‌رمایه‌داری به‌جێهێشت.

به‌بێ ئه‌وه‌ی پێویست بکات بکه‌وینه‌ ناو ورده‌کاری بچوکه‌وه‌ ده‌توانین چه‌ند خاڵێک که‌ تایبه‌تمه‌ندیه‌کانی ئه‌وروپا له‌ مێژوه‌وه‌ تا ڕۆژی ئه‌مڕۆمان دیاری ئه‌کا ده‌ستنیشان بکه‌ین:-

- ئه‌وروپا یه‌کێک له‌و ناوچانه‌ی جیهانه‌ که پێشه‌نگایه‌تی له‌ سه‌رهه‌ڵدانی شۆڕشی پیشه‌سازی کردوه‌ و به‌و شیوه‌یه‌ کاریگه‌ری خۆی له‌ ته‌واوی جیهاندا بڵاوکردۆته‌وه‌.

- ژیان له‌و ناوچه‌یه‌ له‌ ئاستێکی به‌رز دایه‌، له‌چاو ناوچه‌کانی جیهاندا خاوه‌نی ژماره‌یه‌کی ئه‌وتۆی زۆری دانیشتوان نیه‌، به‌هۆی ڕه‌وشی ئێستای کۆمه‌ڵایه‌تی ژماره‌ی دانیشتوان له‌ هه‌ندێک وڵاتدا که‌مده‌بێته‌وه‌.

- یه‌کێک له‌و ناوچانه‌ی جیهانه‌ که‌ مادده‌ی خاو له‌ ناوچه‌کانی دیکه‌ی جیهان ده‌کڕێ و 1/3ی که‌لوپه‌لی پیشه‌سازی جیهان له‌و ناوچه‌یه‌وه‌ به‌رهه‌م ده‌هێندرێ.

- یه‌کێکه‌ له‌و جوگرافیایانه‌ی جیهان که‌ له‌ ڕێگای شۆڕشی بیشه‌سازیه‌وه‌ کۆتایی به‌ سه‌رده‌می پاشایه‌تی هێناوه‌ و زۆربه‌ی زۆری شۆڕش و گۆڕانکاریه‌کان به‌شێوه‌یه‌کی ته‌دریجی هاتونه‌ته‌ کایه‌وه‌ نه‌ک له‌ پڕ.

- له‌ ئه‌وروپای کۆندا که‌ زیاتر له‌ 20 ده‌وڵه‌ت هه‌ن له‌ بواری ئابوری، کۆمه‌ڵایه‌تی و زمانه‌وانیدا جیاوازی زۆریان هه‌یه‌، به‌ڵام شۆڕشی بیشه‌سازی و بازاڕ و ئابوری ئازاد ئه‌و وڵات و نه‌ته‌وانه‌ی له‌یه‌کتر نزیک کردۆته‌وه‌.


مێژوو سه‌لماندویه‌تی ئه‌وه‌ی دوو هێز به‌شه‌ڕدێنێ به‌رژه‌وه‌ندی و ڕێکنه‌که‌وتنه‌ له‌سه‌ر به‌رژه‌وه‌ندی، به‌پێچه‌وانه‌شه‌وه‌ ئه‌وه‌ی دوو هێز له‌یه‌کتر نزیک ده‌کاته‌وه‌ به‌رژه‌وه‌ندی و ڕێککه‌وتنی دوو لایه‌نه‌و چه‌ند لایه‌نه‌یه‌ له‌سه‌ر به‌رژه‌وه‌ندی، بناغه‌ی له‌یه‌کتێگه‌یشتن و ڕێککه‌وتنی 27 وڵاتی ئه‌وروپا به‌رژه‌وه‌ندیه‌ نه‌ک شتێکی دیکه‌ ڕه‌نگبێ، نمونه‌ی په‌یمانی ئاسن و خه‌ڵوزی نێوان ئه‌ڵمانیا، به‌لجیکا، فه‌ره‌نسا، هۆڵه‌ندا، لوکسه‌مبۆرگ و ئیتاڵیا له‌ 18ی ئه‌پریلی ساڵی 1951 واته‌ کاتێکی که‌م دوای کۆتایی جه‌نگی جیهانی دووه‌م باشترین یارمه‌تی ده‌ربێ بۆ تێگه‌یشتن له‌ یه‌کێتی ئه‌وروپا و تێگه‌یشتن له‌ چه‌مکی به‌رژه‌وه‌ندی که‌ ئه‌گه‌ری شه‌ڕو ئاشتی به‌دواوه‌یه‌.

به‌م پێیه‌ وڵاتانی ئه‌وروپا و جیهان دوای ماندوبون و خوێنڕشتن و کاولبونی نیوه‌ی جیهان له‌ ئه‌نجامی شه‌ڕی جیهانی دووه‌مدا، گه‌یشتنه‌ ئه‌و بڕوایه‌ی که‌ ده‌بێ له‌سه‌ر بنه‌مای به‌رژه‌وه‌ندیه‌ هاوبه‌شه‌کان له‌گه‌ڵ یه‌کتری کۆببنه‌وه‌.

بۆ یه‌که‌مین جار له‌ ساڵی 1951 په‌یامانێک له‌ نێوان ئه‌و وڵاتانه‌ی له‌سه‌ره‌وه‌ ئاماژه‌مان بۆ کردن به‌سترا ناوی لێنرا "کۆمه‌ڵگه‌ی خه‌ڵوز و ئاسنی ئه‌وروپا" که‌ ئه‌و کاته‌ مادده‌ی خاوی سه‌ره‌کی ئه‌و ناوچه‌یه‌ بون و بۆ پیشه‌سازی سودی لێ ئه‌بیندرا، به‌وه‌ش ده‌گوترا په‌یمانی پاریسی ساڵی 1951.

پاشان هه‌مان ئه‌و وڵاتانه‌ له‌ 25ی مارسی ساڵی 1957 دا له‌ ڕۆما په‌یمانی ئه‌تۆمیان مۆر کرد که‌ پێی ده‌گوترا "کۆمه‌ڵگه‌ی ئه‌تۆم و وزه‌ی ئه‌وروپا- ئه‌وراتۆم". له‌ هه‌مان کاتدا په‌یمانێکی دیکه‌ به‌سترا به‌ ناوی "کۆمه‌ڵگه‌ی ئابوری ئه‌وروپا". دوای ئه‌وه‌ش لایه‌نه‌کانی به‌شدار له‌و یه‌کێتیه‌ بیریان له‌ بێواتاکردنی سنوره‌کانی نێوانیان کرده‌وه‌و هۆکاری ئه‌وه‌ش هه‌ر ئابوری بوو نه‌ک فه‌نتازیایه‌کی دیکه‌ و بڕیاریان دا، باجی سنور له‌سه‌ر یه‌کتری نه‌ستێنن و بازرگانی له‌ سنوره‌کان سه‌ربه‌ست بکه‌ن. په‌یتا په‌یتا ئه‌وه‌ بوه‌ هۆی په‌یدابوونی بازاڕێکی هاوبه‌ش له‌ نێوان ئه‌و وڵاتانه‌دا و ناوی لێنرا "بازاڕی هاوبه‌ش". حکومه‌تی فه‌ره‌نسای ئه‌و کاته‌ ڕۆڵێکی زۆری هه‌بوو له‌ ئافراندنی پڕۆژه‌ی بازاڕی ئازاد و نه‌هێشتنی باج و سه‌رانه‌ له‌ نێوان سنوره‌کانی یه‌کێتیه‌که‌، سه‌رۆکی پیلاندانانی ئه‌و سای فه‌ره‌نسا "ژێیان مۆننێ" و وه‌زیری ده‌ره‌وه‌ی هه‌مان وڵات "ڕۆبێرت سشومان" پیلانێکی هاوبه‌شیان بۆ ئه‌و یه‌که‌ دانا، ئه‌رکی داڕشتنی پلانه‌که‌ که‌وته‌ ئه‌ستۆی وه‌زیری پیالاندانان و بڵاوکردنه‌وه‌ی پلانه‌که‌و هه‌وڵدان بۆ ڕێککه‌وتنی نێوان وڵاتان که‌وته‌ ئه‌ستۆی وه‌زیری ده‌ره‌وه‌ی فه‌ره‌نسا، ڕۆبیرت سشومان له‌ 9ی مه‌ی 1950 ئه‌و پلانه‌ی به‌ قه‌بوڵکردن داو ڕایگه‌یاند، هه‌ر بۆیه‌ش ئه‌و ڕۆژه‌ واته‌ 9ی مه‌ی کراوه‌ته‌ ڕۆژی یه‌کێتیه‌که‌ هه‌موو ساڵێک یادی ده‌کرێته‌وه‌.

له‌و به‌شه‌ی سه‌ره‌وه‌دا بۆمان ده‌رده‌که‌وێ که‌ ئابوری پێشڕه‌وایه‌تی کردوه‌ له‌ بنیادنان و له‌یه‌کنزیککردنه‌وه‌و کۆکردنه‌وه‌ی وڵاتانی ئه‌وروپا نه‌ک فه‌تنازیایه‌کی دیکه‌، به‌ڵام ناتوانین بڵێین ئابوری سه‌رجه‌م بنه‌ماکانی ئه‌و یه‌کێتیه‌یه‌ پێکدێنێ، جگه‌ له‌ ئابوری ڕێککه‌وتنه‌ سیاسیه‌کانیش وه‌ک سیاسه‌تی ئابوری، سیاسه‌تی کشتوکاڵ، سیاسه‌تی ئاسایش و سیاسه‌تی ده‌ره‌وه‌ چه‌ند کۆڵه‌که‌یه‌کن که‌ یه‌کێتیه‌که‌ی له‌سه‌ر بنادنراوه‌.

ده‌بی ئه‌وه‌ بڵێین دوای ڕوخانی فاشیزم، وڵاتانی ئه‌وروپا گه‌یشتنه‌ ئه‌و باوه‌ڕیه‌ی که‌ ده‌رک به‌ مه‌ترسیه‌کانی ناسیۆنالیزمی به‌رچاوته‌نگ و زیانه‌کانی که‌ به‌ ده‌وروبه‌ر ده‌گه‌یه‌نێ بکه‌ن، بۆ ئه‌وه‌ به‌رده‌وام به‌ دوای ئه‌و ڕێگایانه‌دا ده‌گه‌ڕان که‌ ئه‌وان له‌یه‌کتری نزیک ده‌کاته‌وه‌ و جگه‌ له‌وه‌ش به‌دوای ڕێگایه‌ک ده‌گه‌ڕان که‌ هه‌موو لایه‌نه‌کان گه‌ڕه‌نتی پاراستنی سه‌روه‌ت و سامانی یه‌کتری بکه‌ن، بۆیه‌ ئه‌و دیالۆگو له‌یه‌کنزیکبونه‌وانه‌ی ئه‌وان له‌ ماوه‌ی نێوان ساڵی 1951-1992 هه‌نگاوێکی دیکه‌ی مێژویی هه‌ڵێنا. وڵاتانی ئه‌وروپا به‌رده‌وام به‌ شیوه‌یه‌کی ته‌دریجیانه‌ هه‌نگاویان ده‌نا، به‌پێی پێویستیه‌کانیان بیریان له‌ پڕۆژه‌و دامه‌زراوه‌و په‌یماننامه‌ ده‌کرده‌وه‌، بۆیه‌ له‌ ساڵی 1992 په‌یمانی ماستریخت به‌ستراو یه‌کێتی ئه‌وروپای ڕۆژگاری ئه‌مڕۆمان ڕاگه‌یه‌ندرا.

وڵاتانی یه‌کێتیه‌که‌ به‌ته‌نیا به‌وه‌شه‌وه‌ نه‌وه‌ستان، به‌ڵکو بۆ نیشاندانی گه‌وره‌یی ئه‌وروپا له‌به‌رانبه‌ر ووڵاته‌ سه‌رمایه‌داریه‌کانی دیکه‌ی جیهاندا، هه‌نگاوێکی دیکه‌یان نا ئه‌ویش یه‌کێتی پاره‌و پوڵ بوو. دوای په‌یمانی 1999ی ئه‌مسته‌ردام و دواییش په‌یمانی نیسه‌ی 2003 جگه‌ له‌ چه‌ند وڵاتێکی ئه‌ندام زۆربه‌ی زۆریان یه‌کێتی "ئه‌ورۆ-یورۆ"یان په‌سه‌ند کرد، بۆیه‌ ئه‌مڕۆ له‌سه‌رتانسه‌ری ئه‌وروپاوه‌ ده‌بینین یه‌ک پاره‌ به‌کار دێ که‌ ئه‌ورۆیه‌.

جگه‌ له‌وه‌ وڵاتانی ئه‌وروپا له‌ بواره‌کانی سیاسه‌تی ده‌ره‌وه‌ و ئاسایشدا هاوپه‌یمانیه‌کی به‌هێزیان له‌ناودا هه‌یه‌، له‌ بواره‌کانی تاوان و یاسا، پۆلیس و ماف هاوکاری به‌هێزی یه‌کترن و یه‌کتری ته‌واو ده‌که‌ن.

ئه‌ندامانی یه‌کێتیه‌که ‌و فراوانکردنی کۆمه‌ڵگه‌ی ئه‌وروپی
به‌پێی بڕیاری فراوانکردنی یه‌کێتی ئه‌وروپا له‌ 1ی ژانواری ساڵی 2007 ئه‌وروپا خاوه‌نی 27 ئه‌ندامه‌، ئه‌و ولاتانه‌ی که‌ له‌ نێوان ساڵی 1951/1957 دا له‌ناو یه‌کێتی کۆمه‌ڵگه‌ی ئه‌وروپیدا جێگایان گرتوه‌ بریتن له‌:
به‌لجیکا
فه‌ره‌نسا
ئه‌ڵمانیای دیموکراتی
ئیتاڵیا
لوکسه‌مبۆرگ و 
هۆڵه‌ندا

ئه‌و وڵاتانه‌ی که‌ له‌ دووره‌وه‌ سه‌یری یه‌کێتیه‌که‌یان کردوه‌ و پله‌به‌پله‌ بونه‌ته‌ ئه‌ندام له‌ یه‌کێتیه‌که‌ ئه‌مانه‌ن:
1973 دانمارک، ئیرله‌ندا
1981 یۆنان
1986 پورتوگال و ئیسپانیا
1990 ئه‌ڵمانیای سۆسیالیستی و دیموکراتی یه‌کیان گرت و به‌م شێوه‌یه‌ وڵاتێکی دیکه‌ هاته‌ ڕیزی یه‌کێتی ئه‌وروپا.
2004 قوبرس، کۆماری چیک، ئه‌ستۆنیا، مه‌جه‌رستان، لێتۆنیا، لیتوانیا، مالتا، پۆلۆنیا، سلۆڤاکیا و سلۆڤێنیا بونه‌ ئه‌ندام.
2007 بولغاریا و ڕۆمانیا.
سالی 1985 له‌ ئه‌نجامی رێفراندۆمێکدا خه‌ڵکی دانمارک بڕیاریان دا له‌ کۆمه‌ڵگه‌ی ئه‌وروپا جیاببنه‌وه‌، به‌ڵام دانمارک هێشتان هه‌ر ئه‌ندامه‌ له‌ یه‌کێتی بازاڕی ئه‌وروپا.
وڵاتی نه‌رویج له‌ ئه‌نجامی رێفراندۆمی ساڵی 1994 له‌ کۆمه‌ڵگه‌ی ئه‌ورپا جیابوه‌وه‌.
وڵاتی فاس دوای ئه‌وه‌ی داوای کرد ببێته‌ ئه‌ندام له‌ کۆمه‌ڵگه‌ی ئه‌وروپادا به‌ بیانوی جیاوازی جوگرافی داواکاریه‌که‌ی له‌ لایه‌ن ئه‌ندامانی هه‌میشه‌یی په‌سه‌ند نه‌کرا.
داوای به‌ئه‌ندامبونی کرد.Hrvatskaله‌ سالی 2004 مه‌که‌دۆنیا، ساڵی 2005
سالی 2006 دورگه‌ی قه‌ره‌داغ داوای به‌ئه‌ندامبونی کرد.
وڵاتانی وه‌ک نه‌رویج، سویس و ئیزلاند ئه‌ندامی یه‌کێتیه‌که‌ نین به‌ڵام هاوپه‌یمانن له‌ ڕێکخراوی هاتوچۆی ئازادی نێوان وڵاتانی ئه‌وروپا.

به‌کورتی ئه‌ندامانی یه‌کێتی ئه‌وروپا له‌ 27 وڵات پێکدێن و ئه‌مانه‌ن:
"ئه‌ڵمانیا، نه‌مسا، به‌لجیکا، بولغاریا، کۆماری چیک، نانمارک، ئه‌ستۆنیا، فینلاند، فه‌ره‌نسا، هۆڵه‌ندا، ئیرله‌ندا، ئیسپانیا، سوێد، ئیتاڵیا، قوبرس، لێتۆنیا، لیتوانیا، لوکسه‌مبۆرگ، مه‌جه‌ر، ماڵتا، پۆلۆن، پۆتوغال، ڕۆمانیا، سلۆڤاکیا، سلۆڤێنیا و یۆنان".

دانوستانه‌کان له‌ نێوان یه‌کێتی ئه‌وروپا و هه‌ریه‌که‌ له‌ تورکیا، کرواتستان و مه‌که‌دۆنیا بۆ بوون به‌ ئه‌ندامی ته‌واوه‌تی درێژه‌ی هه‌یه‌.

هه‌روه‌ها ئه‌رنه‌وود، بۆسنا-هێرسێک، قه‌ره‌داغ و سربیاش داوایان کردوه‌ ببن به‌ ئه‌ندام و بخرینه‌ ناو لیستی دانوستانه‌کان.

سه‌رچاوه‌کان:
http://tr.wikipedia.org/wiki/Europe
http://europa.eu/index_nl.htm
http://www.arkorum.be/ark/patrick/europeseLanden.html
http://en.wikipedia.org/wiki/European_Union
